
Vətən müharibəsində məğlubiyyətə 
uğrayan Ermənistan üzərinə götürdüyü 
kapitulyasiyanın tələblərinin ödənilməsi 
barədə razılığa gəldi, şərtlərə uyğun ola-
raq, əvvəlcə Ağdam şəhərini və rayonun 
işğal altında qalan kəndlərini qeyd-şərtsiz 
azad etdi. Növbəti mərhələdə isə ölkəmizin 
əzəli və əbədi torpaqları olan Kəlbəcər 
və Laçın rayonları rəşadətli Azərbaycan 
Ordusunun tam nəzarətinə keçdi.

Vətən müharibəsi getdiyi günlərdə 
Azərbaycana güclü təhdidlər, təzyiqlər 
oldu. Ancaq bunlar ölkəmizi haqq-ədalət 

yolundan döndərə bilmədi. Çünki dövlət 
başçımızın qeyd etdiyi kimi, Azərbaycan 
haqq savaşı aparırdı, ədalət uğrunda, 
ərazimizin bütövlüyü uğrunda döyüşürdü. 
Döyüş meydanında, diplomatiya sahəsində 
qazanılan qələbə isə Azərbaycanın gücünü 
və xalqımızın nəyə qadir olduğunu bir 
daha təsdiqlədi.

Müharibədən sonra üç ölkə – 
Azərbaycan, Rusiya və Ermənistan 
tərəfindən imzalanan üçtərəfli bəyanatın 
müvafiq bəndinə uyğun olaraq, bölgədəki 
bütün iqtisadi və nəqliyyat əlaqələrinin 

bərpa olunmasının zəruriliyi vurğulanır. 
Başqa sözlə desək, Naxçıvan Muxtar Res-
publikası ilə Azərbaycanın qərb rayonlarını 
birləşdirən yeni nəqliyyat kommunikasiya-
larının inşasının reallaşdırılması nəzərdə 
tutulur. Bu il fevralın 14-də Prezident İlham 
Əliyevin Horadiz–Ağbənd dəmiryolu xəttinin 
təməlini qoyması da sözügedən bəyanatın 
9-cu maddəsinin icrasına başlanılmasının 
bariz ifadəsidir.

Əməkdaşlıq və nəqliyyat baxımın-
dan Zəngəzur dəhlizinin yaradılması 
Azərbaycan, Rusiya və Ermənistan 
arasında imzalanan sənədlər arasında 
ən mühüm məsələlərdən biri sayılır və 
bu, Ermənistan da daxil olmaqla, bütün 
region ölkələrinin maraqlarına xidmət 
edir. Azərbaycan bölgədə davamlı sül-
hün bərqərar olması üçün əsas vasitəni 
əməkdaşlıqda görür və buna görə də 
Zəngəzur dəhlizinin yaradılmasını, 
nəqliyyat əlaqələrinin bərpasını qətiyyətlə 
dəstəkləyir.

Bu dəhlizin əhəmiyyəti barədə 
Prezident İlham Əliyev deyib: “Vaxtilə 
Zəngəzuru Azərbaycandan alıb 
Ermənistana birləşdirmək türk dünyası-
nın coğrafi parçalanması idi. Çünki əgər 
xəritəyə baxsaq görərik ki, sanki bizim 
bədənimizə xəncər saplanmışdır, türk dün-
yası parçalanmışdır. Qədim Azərbaycan 
torpağı olan Zəngəzur indi türk dünyası-
nın birləşməsi rolunu oynayacaq. Çünki 
Zəngəzurdan keçən nəqliyyat, kommunika-
siya, infrastruktur layihələri bütün türk dün-
yasını birləşdirəcək, eyni zamanda, digər 
ölkələr üçün əlavə imkanlar yaradacaq, o 
cümlədən, Ermənistan üçün. Ermənistanın 
hazırda onun müttəfiqi olan Rusiya ilə 
dəmiryolu əlaqəsi yoxdur. Bu dəmiryolu 
əlaqəsi Azərbaycan ərazisindən yarana 
bilər. Ermənistanın onun qonşusu olan 
İranla dəmiryolu əlaqəsi yoxdur. Naxçıvan 
vasitəsilə bu dəmiryolu təmin edilə bilər. 
Azərbaycan Naxçıvan Muxtar Respublikası 
vasitəsilə Türkiyə ilə birləşir, Orta Asiya Av-
ropa ilə birləşir. Yəni, yeni nəqliyyat dəhlizi 
yaranmaqdadır. Artıq Azərbaycan bu işlərə 
start vermişdir. Əminəm ki, tərəfdaş ölkələr 
də bu imkanlardan istifadə edəcəklər”.

Göründüyü kimi, Zəngəzur dəhlizinin 
açılması Cənubi Qafqazdan keçən marş-
rutlar sisteminin fəaliyyətini daha da can-
landıracaq. Dəhliz, həmçinin Azərbaycan 
və İran Culfası arasında dəmiryolu xəttinin 
açılışına və İranın dəmiryollarına çıxış əldə 
etməyə imkan verəcək. Bununla bərabər, 
Zəngəzur dəhlizi təkcə dəmiryolları deyil, 
həm də avtomobil yolları sisteminə malik 
olacaq. Deməli, bu dəhlizin yaradılması 
həm də avtomobil əlaqəsinin açılmasına 
imkan yaradacaq.

Hazırda Türkiyədən yüklər 
Azərbaycana Gürcüstan və İran vasitəsilə 
tranzit yolu ilə çatdırılır. Bu maşrutun ya-
radılması Türkiyədən Azərbaycana və əks 
istiqamətdə malların birbaşa tədarükünü 
asanlaşdıracaq. Beləliklə, daha bir kom-
munikasiya xətti türk dünyası coğrafiya-
sında, eləcə də, Asiya və Avropa arasında 
əlaqələrin daha sürətli və asan olmasına 
şərait yaradacaq.

Bütün bunlar deməyə əsas verir ki, 
artıq bölgədə yeni nəqliyyat və infrastruktur 
xəritəsinin formalaşdırılmasına başlanılıb. 
Təsadüfi deyil ki, Azərbaycan müstəqillik 
əldə etdikdən indiyədək Asiya və Avropanı 
birləşdirən yüksək əhəmiyyətli nəqliyyat 
dəhlizləri yaradıb. Məhz ölkəmizinn 
təşəbbüsü ilə reallaşdırılan Şimal–Cənub, 
Şərq–Qərb və Cənub–Şimal nəqliyyat 
dəhlizləri qitələrarası daşınmaların həyata 
keçirilməsini gerçəkləşdirib. Bu nəqliyyat 
dəhlizləri istifadəyə verildiyi vaxtdan tarixi 
İpək yolunun bərpasında mühüm önəm 
daşıyıb.

Zəngəzur dəhlizinin reallaşması 
və ölkəmizin təqdim etdiyi digər tranzit 
nəqliyyat dəhlizləri isə dünyanın nəqliyyat 
xəritəsini yenidən formalaşdıracaq. Başqa 
sözlə, yeni yaranacaq nəqliyyat infrastruk-
turu beynəlxalq status qazanmaqla Asiya 
və Sakit okean hövzəsi ölkələrinin də 
istifadə edə biləcəyi marşuruta çevriləcək.

Ümumiyyətlə, Zəngəzur dəhlizinin 
yaradılması ilə Avrasiyanın nəqliyyat 
şəbəkəsinin yeni bir “damarı” açılacaq 
və bu, nəticədə bölgə ölkələri arasın-
da xüsusilə iqtisadi-ticari əlaqələrə 
müsbət təsir göstərəcək. Türkiyə bu 
dəhlizdən istifadə edərək əsas iqtisadi 
tərəfdaşlarından biri olan Azərbaycana bir-
başa quru yolu reallaşdıracaq. Şübhəsiz ki, 
bu da, öz növbəsində, ikitərəfli iqtisadi və 
turizm əlaqələrinin daha sürətli inkişafına 
şərait yaradacaq. Digər tərəfdən, Zəngəzur 
dəhlizi həm də Türkiyə üçün Orta Asiyaya 
bir ticarət qapısı rolunu oynayacaq və bu 
ölkənin türk dünyası ilə iqtisadi əlaqələrini 
gücləndirməsinə imkan verəcək.

Ermənistan isə Zəngəzur dəhlizinin 
qeyd edilən üstünlüklərindən yararlanarsa, 
başqa sözlə, regional əməkdaşlığa önəm 
verərsə, sosial-iqtisadi sahələrdə müsbət 
göstəricilərlə qarşılaşa bilər. İlk növbədə, 
iqtisadi blokadadan çıxmaq və iqtisadi inki-
şafını gerçəkləşdirmək imkanları əldə edər.

Əks halda, təcavüzkar siyasətindən 
əl çəkməsə, bu ölkədə işsizlik səviyyəsi 
daha da artacaq, mühacirət və yoxsulluqla 
müşayiət olunan iqtisadi vəziyyət getdikcə 
ağırlaşacaq, düşmən respublikada xaos və 
özbaşınalıq daha da dərinləşəcək.

Azərbaycan Prezidenti İlham Əliyevin 
rəhbərliyi ilə hazırda işğaldan azad olunan 
ərazilərdə bütün zəruri bərpa-quruculuq 
tədbirləri ən müasir standartlara uyğun 
həyata keçirilir, yaşayış evləri, sosial, 
yol-nəqliyyat, iqtisadi infrastruktur sürətlə 
bərpa edilir, sərhədlərin etibarlı qorunması 
üçün bütün lazımi işlər görülür.

Burada bir məsələyə də xüsusi 
toxunmaq istərdik. İşğaldan azad edilən 
ərazilərdə yüz minlərlə mina basdırılıb. 
Müharibə başa çatandan bu günə qədər 
150-dən çox mülki şəxs və hərbçi mina-
ya düşərək ya həlak olub, ya da ki, öz 
sağlamlığını itirib. Ona görə də hazırda 
minatəmizləmə işi sürətlə aparılır.

Ermənilərin bütün bu vandal, barbar 
əməlləri dövlətimizin gücü ilə aradan 
qaldırılır, dağıdılan maddi-mədəni irsimiz 
yenidən bərpa olunur. Prezident İlham 
Əliyevin işğaldan azad edilən rayonlara 

səfərləri zamanı etdiyi çıxışlar zamanı 
səsləndirdiyi fikirlərdə də bu məqam 
xüsusi yer tutur. Dövlətimizin başçısının 
vurğuladığı kimi, necə birlik, həmrəylik 
göstərib torpaqlarımızı azad etdik, həmin 
birlik sayəsində də bərpa-quruculuq işlərini 
həyata keçiririk. Ərazilərimiz bərpa planına 
uyğun olaraq yenə də əvvəlki vəziyyətinə 
qayıdır, torpaqların potensial imkanından 
istifadə edilməklə regional inkişaf proq-
ramlarının uğurlu icrası getdikcə sürətlənir, 
Qarabağın yaraları sağaldılır.

Hazırda Azərbaycan və Ermənistan 
arasında sərhəd xəttinin bir tərəfində 
qələbə qazanan, əraziyə hakim, müasir 
silahlarla təchiz edilən şanlı Azərbaycan 
Ordusu, düşmənin xarabalığa çevirdiyi 
torpaqları yenidən abadlaşdıran bir ölkə, 
digər tərəfində isə təxribat və terror həyata 
keçirən, sərxoş olub hikkəsindən ətrafa 
atəş açan məğlub, rəzil dövlətin əsgəri, 
mifologiyanı dövlət siyasətinə çevirərək 
faciəsini daha da dərinləşdirən işğalçı 
respublika dayanır. 

Bu məqamda qeyd edək ki, 
ermənilərdə olan türkfobiya, Azərbaycana 
qarşı kin-küdurət, nifrət hissi bu xalqın 
faciəsini, gündən-günə artan uğursuzluğu-
nu şərtləndirir. Bunun sonu isə görünmür. 
Elə Ermənistan prezidenti Armen Sarkis-
yanın İrəvanda erməni irsinin qorunması 
mövzusunda konfransda etdiyi çıxışa 
nəzər salsaq, bunu aydın görə bilərik. 
Erməni mediası bildirir ki, Sarkisyan çıxı-
şında  Azərbaycanın nəzarətinə keçən Qa-
rabağ ərazilərində erməni mədəni və dini 
irsinin taleyindən narahat olduğunu bildirib. 
Onun sözlərinə görə, erməni kimliyi xristian 
inancına və kilsəyə əsaslanır. Döyüşdə 
və ya müharibədə uduzmağın mümkün 
olduğunu, ancaq xalqın kimliyini itirməsə, 
gələcək qələbələrə hər zaman hazır olaca-
ğını deyib: “Bu kontekstdə, hər bir kənddə, 
hər bir şəhərdə erməni tarixinin, mədəni 
və tarixi irsinin əks etdirilməsi, Qarabağda 
xristian imicinin qorunması vacibdir...

...Mən Ermənistan prezidenti olaraq 
Şuşada qürur duydum. Nəinki şəhərdə 
heyrətamiz kilsələrin olması ilə, həm də 
həmvətənlərimin məscidin bərpası üçün 
böyük vəsait yatırmaları ilə fəxr edirdim”.

Sarkisyan, eyni zamanda, erməni 
xalqının ayağa qalxması, inancı, kilsəsi 
və kimliyi uğrunda mübarizə aparmaq 
üçün kifayət qədər gücə malik olduğuna 
əminliyini də bildirib.  

Bax, bu sözlər erməni bədbəxtliyini, 
revanşizmini açıq-aydın göstərir. Bu cür 
xislətlə, bu cür düşüncə ilə bu xalq bundan 
sonra da ağır, böhranlı durumda yaşaya-

caq. Əlbəttə, revanşizm baş qaldıranda isə 
cavabını alacaq. 

Ermənistan, həqiqətən, bu böhran-
dan, yaşadığı xaosun girdabından xilas 
olmaq istəyirsə, Azərbaycanın bölgədə 
sülh və əməkdaşlığın bərpası ilə bağ-
lı təşəbbüslərinə qoşulmalı, ölkəmizə 
qarşı düşmən münasibətə son qoyma-
lıdır. Amma təəssüf ki, Azərbaycanın 
44 günlük Vətən müharibəsində “dəmir 
yumruq”la başı əzilən Ermənistan bu gün 
acı məğlubiyyəti ilə barışmaq istəmir. 
Görünür, düşmən İkinci Qarabağ savaşın-
dan hələ də dərs çıxara bilməyib, bundan 
sonra törədəcəyi hər hansı bir təxribatı 
müqabilində isə “dəmir yumruq”la rastlaşa-
cağını ağlına belə gətirə bilmir.

Hazırda Ermənistandakı bu cür 
qüvvələr xaricdən dəstəkləndiyindən 
vaxtaşırı təxribatlar törədirlər. Əgər belə 
olmasaydı, müzəffər Azərbaycan Ordusu 
tərəfindən sıradan çıxarılan, faktiki olaraq 
diz çökdürülən ermənilər revanşizmə cəhd 
etməzdilər.

Azad edilən, yağı tapdağından 
təmizlənən ərazilərimiz bundan sonra 
hər zaman ordumuz tərəfindən, necə 
deyərlər, göz bəbəyi kimi qorunacaq. Nə 
vaxtsa, düşmən baş qaldırıb, işğal barədə 
düşünərsə, şübhəsiz ki, vurğuladığımız 
kimi, “dəmir yumruq” işə düşəcək. Buna 
görə Prezident İlham Əliyevin rəhbərliyi ilə 
dövlət sərhədlərimizin ciddi şəkildə qorun-
ması, möhkəmlənməsi diqqət mərkəzində 
saxlanılır. 

Ermənistanda revanşist qüvvələr həm 
də bilməlidirlər ki, Azərbaycan Silahlı 
Qüvvələrinin güc-qüdrətinin artırılma-
sı son 18 ildə olduğu kimi, hazırda da 
xüsusi diqqətdə saxlanılır. Ölkə rəhbərinin 
göstərişlərinə əsasən, düşməndən 
təmizlənən ərazilərdə bərpa işləri apa-
rılmaqla yanaşı, yeni hərbi hissələr 
yaradılır, hərbi arsenal müasir silahlarla 
zənginləşdirilir və silahlanmaya yeni 
pilotsuz uçuş aparatları daxil edilir, müasir 
hərbi infrastrukturun qurulması məsələsinə 
xüsusi önəm verilir. Cəbrayıl rayonun-
da Dövlət Sərhəd Xidmətinin 5 min 339 
kvadratmetr ərazidə yaradılan yeni hərbi 
hissəsinin istifadəyə verilməsi də bunun 
bariz ifadəsidir.

Erməni cəmiyyəti baş verən bu 
prosesləri diqqətlə izləməli, İkinci Qarabağ 
müharibəsinin dərslərindən nəticə çıxar-
malı və hansısa şovinist qüvvələrin əsirinə 
çevrilməməlidir. Əks təqdirdə, “dəmir yum-
ruq” yenidən işə düşə bilər.

 “Xalq qəzeti”

Dövlətçilik tariximizin yeni mərhələsi
Bu gün bizim bölgəmizdə yeni vəziyyət yaranmışdır, yeni reallıq 

yaradılmışdır. Artıq Dağlıq Qarabağ münaqişəsi tarixdə qaldı, artıq həll 
edildi, bitdi. İndi gələcəyə baxmalıyıq və bölgəmizdə əməkdaşlıq haq-
qında düşünməliyik, xüsusilə nəqliyyat layihələrinin həyata keçirilməsi, 
Zəngəzur dəhlizinin açılması çox önəmli məsələlərdən biridir. Əminəm 
ki, birgə səylərlə buna da nail olacağıq.

İlham ƏLİYEV
Azərbaycan Respublikasının Prezidenti

Qırx dörd günlük İkinci Qarabağ müharibəsində dövlətçilik ta-
riximizin ən parlaq səhifələri yazıldı, düşmən üzərində möhtəşəm 
qələbə qazanıldı. Bununla da uzun dövr ərzində aparılan danışıqlar 
prosesində düşmən dövlətin reallaşdırmaq istədiyi niyyət həyata 
keçmədi, “Dağlıq Qarabağ”ın statusunun müəyyənləşdirilməsi 
gerçəkləşmədi, bu bölgədə yeni erməni dövlətinin yaradılması planı 
isə tamamilə alt-üst oldu.

Qarabağın qaynar həyatı 
günbəgün yaxınlaşır

İşğaldan qurtarılmış  əzəli torpaqlarımız bu 
gün dirçəldilir, aparılan bərpa-quruculuq işləri 
əhalinin Qarabağa böyük qayıdışını günbəgün 
yaxınlaşdırır. Bölgəyə xarici jurnalistlərin, 
diplomatların, dost ölkələrdən gələn qonaq-
ların səfərləri, orada bu və digər möhtəşəm 
tədbirlərin keçirilməsi ardıcıl xarakter daşıyır. 
Çünki Qarabağ onilliklər boyu yad əllərdə 
qalmış olsa da, Azərbaycan ruhunu yaşada 
bilib, əyilməyib, sınmayıb. Səbirlə özünün əsl 
sahiblərini gözləyib. 

Prezident İlham Əliyev Şuşaya son səfəri 
zamanı qayıdışımızı özünəməxsus tərzdə  
xarakterizə edib: “Noyabrın 8-də Azərbaycan 
xalqına Şuşa müjdəsini verərkən demişdim ki, 
Şuşa artıq azaddır. Bu, həqiqətdir. Biz azad 
Şuşada yığışmışıq. Demişdim ki, biz Şuşaya 
qayıtmışıq. Bu da həqiqətdir. Festivallar, poe-
ziya günləri, mədəni tədbirlər və bir çox başqa 
tədbirlər artıq keçirilir və keçiriləcəkdir. Demiş-
dim ki, biz Şuşanı dirçəldəcəyik. Bu da baş 
verir, biz Şuşanı dirçəldirik”.

Səfər zamanı Prezidentə və birinci xanıma 
Şuşanın baş planı təqdim olunub. Təməlqoyma 
mərasimləri, açılışlar, görülən işlərlə tanış-
lıq olub. Şəhərin dirçəldilməsi və əvvəlki 
görkəminin qaytarılması fonunda unudul-
maz dahi şəxsiyyətlərin ev-muzeylərinin və 
heykəllərinin əsaslı təmirdən sonra ikinci həyat 
qazanması əsl tarixi hadisələrdir. Dövlət hesa-
bına reallaşan işlərlə bərabər,  Heydər Əliyev 
Fondunun xəttilə həyata keçirilən tədbirlər hər 
birimizin qəlbini qürurla döyündürür. Bir neçə 
ay əvvəl “Xarıbülbül” festivalının, bu yaxınlarda 
Vaqif Poeziya günlərinin keçirilməsi son dərəcə 
əlamətdar   hadisələrdir. 

Füzulidən Şuşaya qədər uzanan Zəfər 
yolunun son kilometrlərinin çəkilməsi, ta 
Zəngəzuradək digər magistrallarda davamlı 
işlər görülməsi, Füzuli Beynəlxalq Hava Lima-
nına artıq ilk təyyarə uçuşlarının baş tutması, 
Zəngilan və Laçın aeroportlarının tikilməsi, 
Ağdamın tamamilə minalardan təmizlənməsi 
daha  yuxu deyil, gerçəklikdir. Pilot layihələrlə 
təsərrüfatlar yaradılır, “ağıllı şəhər” və “ağıllı 
kənd”lər yaradılır. Dağların başına “Yaşıl enerji” 
daşıyan su elektrik stansiyaları, necə deyərlər, 
zülmətə göz ağardır, yurd yerlərini nur selinə 
bələyir. Yenidənqurmanın coğrafiyası durmadan 
genişlənir. Erməni vandallarının törətdiyi ekoloji 
terrorun nəticələri aradan qaldırılır.

Möhtərəm Prezidentimiz bu əzmi və  
qətiyyəti necə də aydın ifadə edib: “İndiki 
mərhələdə bizim əsas vəzifəmiz müharibənin 
nəticələrini möhkəmləndirməkdir, azad  
edilmiş torpaqlarda möhkəmlənməkdir. 
Azərbaycan – Ermənistan sərhədində bun-
dan sonra da mövqelərimizi gücləndirməkdir. 
Yenidənqurma, bərpa işlərinə artıq start verilib, 
bu da əsas vəzifələrdən biridir. Keçmiş məcburi 
köçkünləri azad edilmiş torpaqlara tədricən qay-
tarmaq da gündəlikdə duran məsələdir”.

Əlbəttə, Qarabağa dövlət başçısı 
səviyyəsində ardıcıl səfərlər edilməsi, görülən 
işlərin ciddi nəzarətdə saxlanması bir daha 
bu yerlərin öz həqiqi sahiblərinin əli ilə tam 
dirçəldiləcəyinə, rahat infrastruktur yaradılaca-
ğına və məcburi köçkün soydaşlarımızın tezliklə 
doğma yurd-yuvalarında firavan həyata qovuşa-
caqlarına az vaxt qalıb. 

Vidadi NƏZƏROV, 
Masallı Dövlət Regional  

Kollecinin direktoru 

...Artıq Şuşaya 30 il onun həsrətini çəkmiş, Cıdır 
düzünü, Qala divarlarını, Natəvan və İsa bulaqlarını, 
Gövhər Ağa məscidini yuxularında görən şuşalıların 
iki səfəri təşkil olunub. Zəngilanlılara, ağdamlılara da 
o doğma  yerləri yenidən görmək nəsib olub. Dədə-
baba ocaqlarına baş çəkən soydaşlarımız onların yurd 
həsrətinə son qoyan müzəffər Ali Baş Komandan İlham 
Əliyevə, rəşadətli Azərbaycan Silahlı Qüvvələrinə 
dönə-dönə minnətdarlıq ediblər. Vətən üçün canından-
qanından keçən şəhidlərimizin ölməz ruhlarına dualar 
oxunub.

Arzularımızın beşiyi Qarabağın 
dirçəlişi ürəyimizi dağa döndərir

İlk növbədə, Vətən uğrunda 
qəhrəmancasına həlak olmuş 
şəhidlərimizin əziz xatirəsinin bir 
dəqiqəlik sükutla yad edilməsi, 
Prezidentin böyük Azərbaycan 
şairi, Qarabağ xanının vəziri Molla 
Pənah Vaqifin məqbərəsi önündə 
Vaqif Poeziya Günlərinin açılışı 
münasibətilə iştirakçıları və bütün 
Azərbaycan xalqını təbrik etməsi 
xüsusi dəyərləndirilməlidir. Danılmaz 
faktdır ki, işğal edilmiş torpaqlarda 
M.P.Vaqifin məqbərəsi də bütün 
digər tarixi abidələrimiz kimi erməni 
vandalizminə məruz qalmışdı. Yaşa-
yış evləri, məscidlər, ictimai binalar 
dağıdılmış, kəndlər, şəhərlər viranəyə 
çevrilmişdi. Bu da bəllidir ki, kimsə 
özünəməxsus yurd-yuvasını, yaşadığı 
yeri dağıtmaz, əksinə, daş üstə daş 
qoyub abadlaşdırar. Erməni yırtıcıları 
isə nə qədər xaricdəki havadarlarına 
arxayın olub Qarabağda məskən 
salsalar da, özləri bilirdilər ki, bu 
torpaq, bu yurd, o ocaq yeri, axan 
bulaq, göyərən zəmi, zümrüd meşələr 
onlara məxsus deyil və bir gün bu ye-
rin sahibləri gələcək. Və o gün gəldi! 
Ərənlərdən toplanmış şanlı ordumuz 
Ali Baş Komandanın “İrəli!” əmrini 
həsrətlə gözləyirdi. Amma hər şeyin 
öz zamanı var və dövlət başçımız 
nəyi nə zaman etməyi hamıdan yaxşı 
bildiyini yenə sübut etdi. İgidlərimiz 
44 gün ərzində 30 ildən bəri işğalda 

olan el-obamızı yağı düşməndən xilas 
edib, mənfur erməniləri “iti qovan 
kimi” qovdular, döyüş meydanın-
da atıb getdikləri hərbi sursatlarını 
qənimət olaraq ələ keçirdilər.

Bundan sonra dövlət başçımızın 
müdrik qərarları, göstəriş və tapşı-
rıqları ilə Qarabağda abadlıq, bərpa 
və quruculuq işlərinə start verildi. 
Hazırda bu işlər uğurla, nizamla və 
dayanmadan aparılır. Mühüm işlərdən 
birincisi, Qarabağı abadlaşdırmaqla 
yanaşı, ənənələrimizi də bərpa etmək 
oldu.

... Şuşada Molla Pənah Vaqifin 
məqbərəsinin ucaldılması qərarının 
ulu öndər Heydər Əliyev tərəfindən 
verildiyini hamı bilir. Onun təşəbbüsü 
ilə 1982-ci ildə açılan bu məqbərə 
Vaqifə təkcə şairliyinə görə ucal-
dılmamışdı. O vaxt Şuşa Dağlıq 
Qarabağ Muxtar Vilayətinin (DQMV) 
bir hissəsi idi. Bunun üçün heç 
bir tarixi, mədəni əsas olmasa da, 
ermənilər Şuşanı erməni şəhəri kimi 
qələmə verməyə çalışırdılar. Molla 
Pənah Vaqif isə təkcə şair yox, eyni 
zamanda, Qarabağ xanının vəziri idi. 
Sovet ideologiyasına görə, xanlıqlar 
tarixin qara ləkəsi hesab edildiyindən, 
bu məqbərənin ucaldılmasının həm 
çətinliyi, həm də  böyük siyasi və 
rəmzi mənası vardı. Şair vəzirin 

məqbərəsi Qarabağ xanlığının möv-
cudluğunun, eyni zamanda, Şuşanın 
Azərbaycan şəhəri olmasının sübutu 
idi. Şuşa Azərbaycan mədəniyyətinin 
ocağı olmaqla, Qarabağın tacıdır. 
Şuşanın işğalından istifadə edən 
düşmən çox keçmədi ki, Laçını da, 
Kəlbəcəri də işğal etdi və beləliklə, 
DQMV ilə Ermənistan arasında coğ-
rafi bağlantı yaradıldı. Azərbaycanda 
hərc-mərclik dövrü olduğundan 
məğlubiyyət qaçılmaz oldu.

Prezidentin çıxışında vurğuladı-
ğı kimi, işğala baxmayaraq, Şuşa 
Azərbaycan ruhunu saxlaya bilib. 
Hətta işğal dövründə vandalizmə 
məruz qalmış şəkildə öz qamətini 
saxlayıb, sınmayıb, bizi gözləyib. Və 
biz müzəffər xalq kimi gəldik. Döyüş 
meydanında qan tökərək, şəhidlər 
verərək, fədakarlıq göstərərək gəldik, 
öz ərazi bütövlüyümüzü bərpa etdik.

...İndi Qarabağ tikinti, quruculuq, 
abadlıq meydanını xatırladır. “Ağıllı 
kənd”, “ağıllı şəhər” layihələri 
əsasında Qarabağımız dirçəlir. 
İlk göstərişlərdən biri Vaqifin 
məqbərəsinin bərpa edilməsi idi ki, bu 
işi Heydər Əliyev Fondu öz üzərinə 
götürüb və avqustun 30- da onun 
önündə Vaqif Poeziya Günlərinə 
start verilib. Vaqif Poeziya Günləri də 
bərpa edilib, “Xarıbülbül” festivalı da 

bərpa edilib. Qısa müddətdə böyük 
işlər görülüb. İlk növbədə, Zəfər yolu 
çəkilib. Füzuli şəhərindən tunellər 
daxil olmaqla, daha qısa magistral 
yol tikilir. Şuşanın elektrik təsərrüfatı 
bərpa edilib, yarımstansiya tikilib. 
Partladılmış su xətləri bərpa edilib. 
Üç məsciddə təmir-bərpa işləri 
gedir. Yuxarı Gövhər Ağa məscidinin 
təmiri demək olar ki, bitmək 
üzrədir. Saatlı və Aşağı Gövhər 
Ağa məscidlərinin təmiri ilə bağlı 
göstərişlər verilib. Bu məscidlərin 
təmirini də Heydər Əliyev Fondu 
öz üzərinə götürüb. Natəvan bulağı 
bərpa edilib, ermənilərin qurutduqları 
17 bulaq işə salınıb, “Xarıbülbül” 
oteli istifadəyə verilib. “Qarabağ” 
oteli də əsaslı təmirdən sonra öz 
qapılarını yenidən qonaqların üzünə 
açıb. Yeni beşulduzlu otelin, konfrans 
zalının təməli qoyulub. Ermənilər 
tərəfindən gülləbaran edilmiş 
Natəvanın, Üzeyir Hacıbəylinin, 
Bülbülün büstləri mərkəzi meydanda 
qoyulub. Füzuli hava limanı işə 
salınıb. Digər azadlığa qovuşan 
bölgələrimiz də bərpa işləri aparılır. 
Amma ən önəmlisi Şuşada yeni 
yaşayış kompleksinin təməl daşının 
qoyulmasıdır. Bu o deməkdir 
ki, şuşalıların, davamında digər 
köçkünlərin yurd həsrəti tezliklə 
bitəcək... 

...Hazırda Şuşada işlə təmin 
olunan şuşalıların sevincinin həddi-
hüdudu yoxdur. Həyat qaynayır,  yeni 
doğulmuş körpə kimi Qarabağ dirçəlir. 
Bu bütün xalqımız kimi bizi də qürur-
landırır, sevindirir, ürəyimiz fərəhdən 
dağa dönür.

Arzu BAĞIROVA,  
“Regional Hüquqi və İqtisadi 

Maarifləndirmə” İctimai  
Birliyinin sədri

Azərbaycan Prezidenti İlham Əliyevin Vaqif Poeziya 
Günlərində iştirak edərkən səsləndirdiyi “Noyabrın 8-də 
Azərbaycan xalqına Şuşa müjdəsini verərkən demişdim ki, Şuşa 
artıq azaddır. Bu, həqiqətdir. Biz azad Şuşada yığışmışıq. De-
mişdim ki, biz Şuşaya qayıtmışıq. Bu da həqiqətdir. Festivallar, 
poeziya günləri, mədəni tədbirlər və bir çox başqa tədbirlər artıq 
keçirilir və keçiriləcəkdir. Demişdim ki, biz Şuşanı dirçəldəcəyik. 
Bu da baş verir, biz Şuşanı dirçəldirik.” – sözləri xalqımızın 
ürəyinin neçə illərdən bəri alovlanan yanğısına sanki su səpdi.


